
	GAUTENG DEPARTMENT OF EDUCATION

SENIOR CERTIFICATE EXAMINATION
SESOTHO LELEME LA PELE

BOEMO BO PHAHAMENG
(Pampiri ya Pele)

NAKO:  dihora  tse 2½
MATSHWAO:  100

	DITAELO:

· Araba dipotso kaofela
· Nomora potso e nngwe le e nngwe
· Beha mosebetsi wa hao ka makgethe 
· Sebedisa puo e hlwahlwa
	


	KAROLO YA A
TEKOKUTLWISISO

POTSO 1

Bala ditaba tse latelang o nto araba dipotso:
	


	Batho ba nang le boiphihlelo lefatsheng mona, ba tla le o eletsa hore “Ha o tshepa, o tshepe motswalle, ha o tshaba o tshabe motswalle.”
Hobane ba a tseba hore botho ba motho ka mehla ke namane e ka mpeng, mme re hloka ho ka nka nako pele re ka beha tshepo ya rona metswalleng.

Kapa wa hao o jwang?  Ke wa hlooho ya kgomo, kapa le ntshana se inong.  Feela tseba hore motswalle ke motswalle.  Empa potso ke hore... re susumetswa ke eng hore re qetelle re se re tshepa batho.  Motheo wa setswalle sa nnete e tshwanetse ho ba nnete le botshepehi.  Ba bakae bana ba batho ba ntlwanatshwana, ba bookelong, bao e leng makgoba a dithethefatsi ka baka la metswalle.  Ka batla ke lebala... ba bang ke ba nang le tshwaetso ya AIDS ka baka la metswalle.
Hei wena motjha!  Motswalle wa nnete eo o ka iphumanelang yena ke ya nang le nnete, botshepehi, ya nahanelang batho ba bang.  Ke kgolwa hore ba jwalo ba mmalwa lefatsheng mona.

Setswalle se susumetswa ke ditabatabelo, ditumelo tse tshwanang le tsa ba amehang kamanong.  Ha ditabatabelo e le tsa tshebediso ya dithethefatsi, setswalle mona se tla itshetleha hodima ho ba teng ha dithethefatsi le tshebediso ya tsona.  Ha tabatabelo e le ya mofuta ofe kapa ofe metswalle e tla kopanngwa ke ho kgodisa kgwao eo.  Ke hona mona moo Mosotho a qapileng maela ana:-  “Dinonyana tsa lesiba le le leng di...”.  A mang ke” di ya thoteng di bapile”. 

Setswalle se thehilwe hodima ditumelo tse fapaneng.  Ke ka hona re nang le mefuta e fapaneng ya setswalle, ke mona moo re fumanang maqulwana ka mefuta. 
	


	Na ho na le setswalle sa motjhaotjhele kapa sa moshwella.  Ke ntse ke lakatsa ho se bona.  Bongata ba dikamano bo thehwa hodima mabaka a fapaneng,.  Hara a mang ke mona, ho hloka nnete.  Helang! Ho kile ha etsahala hore metswalle e neng e ntshana se inong e qabane ka lebaka la hore e mong o ile a fumana mosebetsi wa boemo difofaneng.  Le kajeno ha ba kapelane mathe.
	


	1.1 Ho ya ka mongodi, hobaneng ha, motho a tshwanetse ho nka nako pele a etsa qeto ya ho theha setswalle.
1.2 Na ke nnete hore e meng metswalle ha se e ntshanang se inong?  Fana ka mabaka a MARARO
1.3 Ke sefe se susumetsang theho ya setswalle

1.4 Ho bolelwang ka maele ana:-  “Dinonyana tsa lesiba le le leng di fofa mmoho”

1.5 Fana ka lebaka le le LENG le nyehlisang setswalle.

1.6 Bolela ntho tse PEDI tse ka tiisang setswalle.
1.7 Bolela maele/sekapolelo se sebediswang ke Basotho ho hlalosa hore motho ke motswalle wa nnete

1.8 Hlalosa:

1.8.1 Namane e ka mpeng.
1.8.2 Ho ntshana se inong.
1.8.3 Motswalle ke motswalle.
1.8.4 Maqulwana.
1.8.5 Ha ba kapelane mathe.
	(2)

(6)

(2)

(2)

(2)

(2)

(2)

(2)

(2)

(2)

(2)

(2)


	1.9 Fana ka mahlalosonngwe a mantswe a latelang ho tswa qotsong e ka hodimo
1.9.1 ditakatso.
1.9.2 lefufa.
	(1)

(1)

	MATSHWAO A KAROLO YA A:
	[30]


	KAROLO YA B

KAKARETSO

POTSO 2
	


	Bala temana e latelang hore o tle o tsebe ho akaretsa ditaba tsa yona ka dintla tse LESHOME tsa bohlokwa
	


	Mehleng ya kgale-kgale, nakong tsa bohetene bo boholo, tjhaba di ne di tshwenngwa ke boloi.  Ka nnete ho ne ho se letho le bosula le etsahalang ho motho kapa ka motho le sa belaellweng e le boloi, kapa tshebetso ya boloi.
Ke tsona nako tsa mofuta ona tse tswetseng polelo ya Sesotho e reng:  “Tlalo la motho ha le thakgiswe fatshe”.  Ba re ka tsona nako tseo batho ba ne ba fela, ba fela ruri, empa kgodumodumo e sa lebetswe.  Ba re boreatseba ba rua masaka a hola a ba qhaqhwa.  A hola masaka eka hoja bananyana ba ya ba nyalwa, athe tjhe!.  A ne a hola masaka, hoba ditaola di ne di supa ntho e le nngwe feela:  “boloi”  Ee, ba louwang ba ne ba sa tshabe ho lefa makgomo dingakeng ho itshireletsa, hoba ruri ha le fete kgomo le je motho.
Ha tsena di ntse di etsahala, monna e mong wa morui, ya ikgonang,a ithetsa ka ho hopola hore lefu a ka le balehela.  Monna eo wa batho a rera ho fallela naheng e hole ho ya batla tjako teng.  Monna enwa o ne a ruile, e ne e se morui feela empa e le banna bao re ba bitsang dikwakwariri.  O ne a le makgomo, a le dikgutshwane a bile a ruile setjhaba se seholo se mo sebeletsang.

A tswa tjaro monna enwa wa batho, a hlwelwe sethu ke tjhaba sa hae.  Mehleng eo naha e ne e sa bulehile e itja.  Motho o ne a kgona ho tabola ka moo a ratang ho se thibelo.  Ee, naha e ne e sa le kgolo, batho ba sa imphumane ba qhwebeshana ba tseka naha.  Ho ne ho se diterata tsena tsa kajeno tse kampetseng naha eo batho ba e bitsang ya bona.  Batho ba ne ba sa kgora, ba phela ka kgotso ha e se feela ho tshwenngwa ke lefu lena le sa feleng le bitswang mona.
Le boloi bo ntse bo bakwa ke mona!  A falla ngwana motho, a nka leeto le le lelele ho  se moo a habileng teng, ha e se feela ho fihla moo boloi bo leng siyo.  A nka leeto le le lelele sa Baisraele ha ba baleha Egepeta.  Ha a se a ithetsitse ka hore jwale o hole le naha ya habo le mekgwa ya yona a hloma motse wa hae o motjha le tjhaba sa hae.  A qalella jwale ka ha e le tlwaelo ho theha motse, ka ho aha, a thabile a re kajeno o tla phomola moyeng.
A feta matsatsi a sa hane, tsa feta dibeke le dikgwedi le dilemo tsa ba mmalwa, morena enwa le balatedi ba hae ba ba ba re dipelong tsa bona:  “re bo hlotse boloi”.
	[10]


	MATSHWAO A KAROLO YA B:
	[10]


	KAROLO YA C
THUTAPUO
POTSO 3
	


	Bala seratswana se latelang, mme o arabe dipotso tse tla latela:
	


	Batjha ba moraorao tjena dithutong ba lesisitheho empa monyakeng o ka ba tjheha wa ba pitla.  Le ha mosuwe e moholo wa bona a ruta ka phaposing ha ba mamele.  E mong wa bona o sheba tjhelete ya hae, hore o tla reka eng ka nako ya kgefutso.  Ebile ha ba le malapeng ha ba natse dibuka empa ba dula ba le batle.  Ha ba ya sekolong sa bona ba fihla motsheare.
	


	3.1 Ho polelwana tse qotsitsweng tse latelang, kgetha leamanyi le lerui.
3.1.1 tjhelete ya hae

3.1.2 nako ya kgefutso

3.1.3 Fana ka phapang pakeng tsa lerui le leamanyi o sebedisa karabo ya hao e ho 3.1.1 le 3.1.2.

3.2 Qolla maetsi a MAHLANO seratswaneng mme o fetolele a MARARO ho leetsani le a MABEDI ho leetsehi 
	(2)

(2)

(3)

5x2=(10)


	3.3
Qolla mabopi a lekgethi a mabedi temaneng
3.4
Fana ka polelo tse PEDI tse leng ho tatolo.

3.5 Ke lefe lentswe le nang le moelelo o tshwanang le wa lena ditabeng tse ka hodimo:  “Kgathalle.”
3.6 Bolela hore polelo e thalletsweng mola e ho sekao sefe.

3.7 Qolla makopanyi a mabedi seratswaneng se ka hodimo.
3.8 Mongodi o qadile polelo ya ho qetela seratswaneng se ka hodimo ka ho sebedisa setho sefe sa puo?

3.9 Qala polelo eo ya ho qetela o sebedisa lebitso le nepanang le ditaba.

3.10 Ngola polelo ya ho qetela hape, empa kgatheng lena o qale polelo ka moetsuwa.

3.11 Qolla polelo moo ho sebedisitsweng lehlalosi la nako.
	2x2=(4)

(4)

(2)

(2)

(2)

(2)

(2)

(3)

(2)
[40]


	POTSO 4
	


	Lokisa diphoso tse teng metsotsong e latelang;
	


	METSOTSO YA KOPANO E NENG E TSHWERWE KALA 19 MMESA 2001, HOLONG YA SETJHABA E tsekong.
1. Modulasetulo:  Mof: R. Setsetso

2. Ba kopileng ho se be teng

I. S. Pitso

II. T. Baloyi

III. P. Mafirika

3. Ba si yo 

I. P. Kgatlane

II. S. koekoe

4. Metsotso e kopano e fitileng le kamohelo ya yona.

· Metsotso e badilwe pela bohle ya nto lukiswa diphoso pele e ka amohelwa ke bo hle.

5. Ditswa metsotsong

· Mokwena o ne a kopa hore ntlha ya fepelo yametsi motseng e tshohlwe hape hobne maemo ha a so fetohe.

· Monnagotla o tla ka le reng bao ba neng ba kopilwe ho shebisisa ntlha ya phepelo ya metsi ba tloswe hobane ba tlholehile ho fetisa maikutlo a baahi.

6. Tsa letsatsi
6.1 Pompo ya metsi e tshwatlehileng

· Bakanselare o itse e tla lokiswa hosane hoseng.

· Ba tleleba ka ho re batho ba henahenana le dipompo tsa metsi ke ka hoo di tjhwatlehileng.

6.2 Matlakala a lahlelwang ho hle.

· Motho ya tla tshwarwa a lahla matlakala ka moo a ratang o tla llelwa ke ditshepe.
6.3 Tshehetso e tla fiwang Masakhane ho thusa ho atlehisa letsatsi lena e tla ba ya tjhelete le batswadi ba tla ba teng ho thusa ho fokotsa botlokotsebe.
7. Qetelo:  Kopano e kwetse ka hora ya bone. Letsatsi la kopano e tlang ke la 10 Phupu.
Mongodi: T Selepe.
	[20]


	MATSHWAO A KAROLO YA C:
	[60]


	MATSHWAO A PAMPIRI YOHLE:
	100

